
JAMHUURIYADDA FEDERAALKA SOOMAALIYA 

GOLAHA SHACABKA 
        Muqdisho, 24/04/2017 

 
Ku: Guddoomiyaha Barlamaanka Federaalka Soomaaliya 
        Mudane: Maxamed Cusmaan Jawaari 
  
Ujeeddo: Soo jeedin la xiriirta qorshaha loogu magac-daray 
               “Habdhiska Amniga Qaranka Soomaaliya (Somali National 
                Security Architecture)” 
 
Annagoo ah xubnaha guddiga difaaca ee golaha shacabka & xildhibaanada kale ee 
magacyadooda iyo saxiixyadooduba ay hoos ku qoran yihiin, waxaan soo gudbinaynaa 
soo jeedintan soo socota 
 
Hordhac: 
Annagoo tixraacayna nuxurka ka soo baxey shir ay yeesheen la taliyaasha arimaha 
siyaasadda & amniga dawladda federaalka Soomaaliya iyo hogaamiyaasha dawlad-
goboleedyada dalka, kana dhacay Muqdisho taariikhda 15 & 16 April 2017, kaasoo lagu 
gorfeeyey qaabaynta iyo habdhiska amniga qaranka Soomaaliya, isla markaana go’aanno 
waaweyn lagu gaaray. 
 
Ka dib markaan si wacan u daraasaynay, waqti dheerna ku bixiney aqrinta qodobada 
qoraalkaas ka koobnaa  ee 28-ka ah, kuwaasoo ay ka dhex-muuqato in la wiiqayo 
awooddii ciidanka xoogga dalka, isla markaana si ula kac ah awoodihii dawladda dhexe 
loo weecinayo dawlad goboleedyada dalka ka jira, taasoo keeni karta in meesha laga 
saaro ciidamadii qaranka ee dawladda dhexe maamulkeeda dastuurka dalku siinayay. 
 
 Ka dib markaan garowsannay in qorshaha dib u qaabaynta cusub ee ciidanka xoogga 
dalka Soomaaliyeed uu ka mid yahay ajendayaasha shirweynaha Soomaaliya ee London 
ka dhacaya 11 May 2017, lana qorshaynayo inuu ka mid noqdo qaab-dhismeedkaan 
cusub go’aanada ka soo bixi doona shirkaas, taasoo haddii sida loo qoray loo qaatana 
halis ku noqon karta helista ciidan summad qaran leh oo midaysan, ayna adkaan doonto 
in dib loo dhiso. 
 
Ka dib markii aan qiimaynay cawaaqib xumada arrintani ay ku yeelanayso midnimada 
ciidamada qalabka-sida iyo hanashada ciidamada qalabka-sida awoodda difaaca dalka iyo 
abuurista caqabado la xiriira kala amarqaadashada ciidamada iyo taliyaashooda, ayadoo 
mashruucani uu qaybinayo awoodda & talada ciidamada qaranka, ciidamada qarankana 
loo ekeysiinayo ciidamo qabiil oo xuduudaha dawlad goboleedyadooda  waajibkoodu ku 
eg yahay. 
 
Ka dib markaan si wayn isula garanay ahmiyadda ay dalkeena ugu fadhido in dib u 
habayn iyo dib u qaabayn lagu sameeyo ciidamada qalabka-sida gaar ahaan XDS ayadoo 
loo marayo wadada saxda ee ku qotanta sharciga  iyo nadaamka u yaalla dalka, lana 
dhowrayo qodabada dastuurigaa ee kala xadaynaya awoodaha dawladda federaalka ah 
iyo tan dawlad goboleedyada. 

Ka dib maarkaan tixgalinnay qodobka 54-aad ee dastuurka ee qeexaya kala qeybinta 
awoodaha, gaar ahaan xarafkiisa (B) ee caddaynaya in difaaca qaranku uu ka mid yahay 
awoodaha iyo mas’uuliyadaha dawladda federaalka ah oo aysan ka mid aheyn 
waxyaalaha ay ka wada xaajoonayaan dawladda Federaalka ah iyo dawlad 
goboleedyadu. 
 
Ka dib markaan aragnay qodobka 130-aad ee dastuurka JFS ee ka hadlaya sharciga 
hey’adaha ammaanka & in labada aqal ee barlamaanku soo saarayaan xeer maamulaya 
qaab-dhismeedka, shaqada iyo heerarka hey’adaha ammaanka ee JFS. 
 
Waxaan soo gudbinaynaa soo jeedinayntaan ah in Barlamaanka Jamhuuriyadda FS 
go’aan ku qaato qodobada soo socda: 
 

1. In qorshaha loogu magac-daray “Qaabaynta Amniga Qaranka” gaar ahaan qeybta la 
xiriirta ciidanka xoogga dalka Soomaaliyeed uu khilaafsan yahay Dastuurka 
Jamhuuriyadda Federaalka Soomaaliya gaar ahaan qodobada sare ku xusan. 

2. In qorshaha qaabaynta amniga qaranku uu u muuqdo mid meelo kale laga soo min-
guuriyey, kaasoo aan ka turjumayn baahida loo qabo dib u dhiska Ciidamada qalabka-sida 
ee Soomaaliya yeelanayso, balse taa bedelkeeda u muuqda mid ka dhabaynaya tuhunkii 
& shakkigii dadka Soomaaliyeed ay ka qabeen in la xagal-daacinayo dhismaha ciidamada 
qalabka sida ee Soomaaliya  iyo in Soomaaliya loo diidan yahay in ay yeelato ciidan qaran 
oo mideysan oo hanan kara sugidda amniga qaranka Soomaaliyeed.  

3. In hanaanka dib-u-qaabaynta ciidamada qalabka sida ee Soomaaliya ay hormuud ka 
noqoto wasaaradda gaashaandhigga iyo talisyada ciidan ee hoos yimaada, loona 
madaxbaneeyo soo diyaarinta qorshaha dib u qaabaynta ciidamada xoogga dalka, ayadoo 
la so dhoweynayo cid kasta oo aan looga maarmin arimahaas, qorshahaasoo ugu 
danbeyn la horkeynayo barlamaanka Soomaaliyeed si loo ansixiyo. 

4.  In dawlad goboleedyada dalku ayagoo ilaalinaya dastuurka iyo federaalnimada dalka ay 
dhisaan ciidamada ammaanka dawlad goboleedyada si ammaanka deegaanadooda ay u 
sugaan. 

5. In la taliyaasha arimaha siyaasadda & amniga dawladda federaalka Soomaaliya ay ku 
ekaadaan hawlahooda la talinta ah, ayagoo dhowraya hawlaha wasaaradaha Qaranka iyo 
mas’uuliyaadka loo igmaday sidii ay u gudan lahaayeen faragalin la’aan. 

6. In hoggaanka dalka iyo hogaamiyaasha dawlad goboleedyadu ay ixtiraamaan kaalinta 
barlamaanka Soomaaliya, oo aan dib loo soo celin dhaqankii madasha hogaamiyaasha 
qaranka ee lagu burburiyey barlamaankii 9-aad, ayadoo heshiis kasta iyo go’aanada 
hogaamiyaashaasi gaaraan ay tahay in la horkeeno barlamaanka si loo waafujiyo 
sharuucda  iyo dastuurka dalka, ayna ku kalsoonaadaan hey’adaha dastuuriga ah ee ay 
qeybta ka ahaayeen dhismahooda. 

7. In Wasaaradda Gaashaandhiggu ay dib u eegis ku sameyso sida ugu dhaqsaha badan 
sharuucda ay ku dhisan yihiin ciidanka xoogga dalka Soomaaliyeed & shuruucda kale ee 
la xiriirta difaaca, si ay ula jaanqaadaan marxaladda la joogo, ayadoo meesha laga 
saarayo in ciidankeenu ku dhismo qaab sharci-darro ah iyo go’aanno qayru-dastuuri ah. 

 
Mahadsanidiin 

 
Guddiga Difaaca ee Golaha Shacabka 

 
 

 


